
Татарстан Республикасында яшьләр сәясәте турында
ТАТАРСТАН РЕСПУБЛИКАСЫ 

ЗАКОНЫ

(2021 елның 5 маендагы 35-ТРЗ номерлы, 2023 елның 3 февралендәге 2-ТРЗ номерлы, 2023 елның 3 апрелендәге 23-ТРЗ номерлы, 2023 елның 6 апрелендәге       24-ТРЗ номерлы, 2024 елның 14 июнендәге 36-ТРЗ номерлы, 2025 елның 10 апрелендәге 19-ТРЗ номерлы  Татарстан Республикасы законнары  редакциясендә)
1 статья. Әлеге Законның җайга салу предметы 
Әлеге Закон «Россия Федерациясендә яшьләр сәясәте турында» 2020 елның 30 декабрендәге 489-ФЗ номерлы Федераль закон (алга таба – Федераль закон), башка федераль законнар нигезендә Татарстан Республикасында яшьләр сәясәте өлкәсендә Россия Федерациясе субъектлары дәүләт хакимияте органнары вәкаләтләренә кертелгән аерым мәсьәләләрне җайга сала.

2 статья. Әлеге Законда кулланыла торган төп төшенчәләр

Әлеге Законда кулланыла торган төп төшенчәләр Федераль закондагы мәгънәләрендә кулланыла.

3 статья. Татарстан Республикасында яшьләр сәясәтенең максатлары 
Татарстан Республикасында яшьләр сәясәтенең максатлары түбәндәгеләрдән гыйбарәт:

1) яшьләрнең хокукларын һәм законлы мәнфәгатьләрен яклау;

2) яшьләрне рухи, мәдәни, интеллектуаль, психик, һөнәри, социаль һәм физик яктан үстерү һәм аларга үз-үзен таныту өчен тигез шартлар тәэмин итү;
3)  яшьләрнең җәмгыятьнең сәяси, социаль-икътисадый, фәнни, спорт һәм мәдәни тормышында катнашуы өчен шартлар тудыру;
4) яшьләр арасында милләтара (этносара) һәм конфессияара татулык дәрәҗәсен күтәрү;
5) экстремизм, агрессив милләтчелек идеологияләренә, ксенофобия, коррупция, социаль, дини, раса, милли билгеләр буенча дискриминация чагылышларына һәм башка тискәре социаль күренешләргә һәм деструктив идеологияләргә каршы торырга мөмкинлек бирә торган әхлакый һәм мәгънәви ориентирлар системасын булдыру; (5 пункт 2025 елның 10 апрелендәге 19-ТРЗ номерлы Татарстан Республикасы Законы редакциясендә)
5) Татарстан Республикасында демографик хәлне яхшыртуга булыша торган гаилә мөнәсәбәтләре культурасын булдыру, яшь гаиләләргә ярдәм итү.
4 статья. Татарстан Республикасында яшьләр сәясәтенең принциплары 

Татарстан Республикасында яшьләр сәясәте түбәндәге принципларга нигезләнә:

1) шәхес, җәмгыять һәм дәүләт мәнфәгатьләренең ярашуы, яшьләр, яшь гаиләләр, яшьләр иҗтимагый берләшмәләре мәнфәгатьләренең һәм хокукларының һәм башка гражданнар, иҗтимагый берләшмәләр һәм оешмалар мәнфәгатьләренең һәм хокукларының баланста булуын тәэмин итү;
2) яшьләр сәясәте өлкәсендә эшчәнлекне башкара торган федераль дәүләт хакимияте органнарының, Татарстан Республикасы һәм Россия Федерациясенең башка субъектлары дәүләт хакимияте органнарының, «Сириус» федераль территориясе гавами хакимият органнарының,  җирле үзидарә органнарының үзара хезмәттәшлеге; (2 пункт 2025 елның 10 апрелендәге 19-ТРЗ номерлы Татарстан Республикасы Законы редакциясендә)
3) яшьләр сәясәтен булдыруда һәм гамәлгә ашыруда комплекслы, фәнни һәм стратегик алымнар;
4) тиешле дәүләт ярдәме чараларының ачыклыгы һәм яшьләрнең, яшь гаиләләрнең, яшьләр иҗтимагый берләшмәләренең бу чаралардан тигез файдалана алу мөмкинлеге;
5) социаль якланмаган яшь гражданнарга, яшь гаиләләргә дәүләт ярдәме өстенлеге; 
6) яшьләрнең, яшь гаиләләрнең, яшьләр иҗтимагый берләшмәләренең яшьләр сәясәтен булдыруда һәм гамәлгә ашыруда катнашу мәҗбүрилеге.
5 статья. Яшьләр сәясәте өлкәсендә Татарстан Республикасы дәүләт хакимияте органнары вәкаләтләре

(Статья 2025 елның 10 апрелендәге 19-ТРЗ номерлы  Татарстан Республикасы Законы редакциясендә)

Яшьләр сәясәте өлкәсендә Татарстан Республикасы дәүләт хакимияте органнары вәкаләтләренә түбәндәгеләр керә:

1) Татарстан Республикасы территориясендә яшьләр сәясәтен гамәлгә ашыру, шул исәптән яшьләр сәясәтенең төп юнәлешләрен тормышка ашыруга ярдәм итә торган гамәлләрне, чараларны эшләү һәм башкару;

2) яшьләрнең социаль ихтыяҗларын, Татарстан Республикасы милли традицияләрен, региональ, җирле һәм этномәдәни  үзенчәлекләрен исәпкә алып, яшьләр сәясәте өлкәсендә норматив-хокукый җайга салу;
3) Татарстан Республикасында яшьләр сәясәте өлкәсендә дәүләт идарәсен гамәлгә ашыра торган Татарстан Республикасы башкарма хакимияте органын билгеләү (алга таба – яшьләр сәясәте өлкәсендә башкарма хакимият органы);

4) Татарстан Республикасының социаль-икътисадый, экологик, демографик, этномәдәни һәм башка үзенчәлекләрен исәпкә алып, яшьләр сәясәте өлкәсендә төп юнәлешләр буенча, шул исәптән яшьләрдә рухи-әхлакый кыйммәтләр, татар халкының һәм Татарстан Республикасы территориясендә яшәүче халыкларның традицияләренә, гореф-гадәтләренә һәм мәдәниятенә кызыксыну һәм хөрмәт булдыруг юнәлдерелгән, республика программаларын һәм муниципальара программаларны эшләү һәм гамәлгә ашыру;
5) яшьләр сәясәтен гамәлгә ашырганда Татарстан Республикасы һәм Россия Федерациясенең башка субъектлары дәүләт хакимияте органнарының ведомствоара хезмәттәшлек тәртибен билгеләү;
6) Татарстан Республикасы территориясендә яшьләр сәясәте инфраструктурасын үстерүгә булышлык күрсәтү, шул исәптән яшьләр сәясәте учреждениеләрен булдыру һәм аларның эшчәнлеген тәэмин итү;
7) яшьләр белән эшләүче белгечләрнең эшчәнлеген оештыру;

8) Татарстан Республикасы территориясендә  яшьләр сәясәтен гамәлгә ашыруны мониторинглауны, шул исәптән яшьләргә патриотик тәрбия бирүнең һәм рухи-әхлакый тәрбия бирүнең нәтиҗәлелеген мониторинглауны, оештыру һәм үткәрү;

9) Татарстан Республикасы территориясендә яшьләрне эш белән тәэмин итүгә, хезмәт кыйммәтләре формалашуга һәм гамәли күнекмәләр алуга булышлык күрсәтү, шул исәптән студентлар отрядлары ярдәмендә; 

10) Татарстан Республикасы яшьләре тарафыннан тәкъдим ителә торган инициативаларны, шул исәптән инициатив проектларны, гамәлгә ашыруга булышлык күрсәтү;

11) яшьләр һәм балалар иҗтимагый берләшмәләрендә, мәгариф эшчәнлеген башкара торган оешмаларда тәрбия эшенең төрле рәвешләренә ярдәм итү һәм аларны үстерү; 

12) яшьләрне сәламәтләндерү һәм аларның ялы өчен шартлар тудыру;
13) яшьләрне экологик агарту һәм табигатьне яклау, әйләнә-тирә мохит торышын саклау һәм яхшырту чараларына җәлеп итү;
14) яшь гражданнарга психологик-педагогик ярдәм һәм социаль җайлашу өчен шартлар тудыру;

15) Федераль закон, башка федераль законнар, Татарстан Республикасы законнары нигезендә яшьләр сәясәте өлкәсендә Татарстан Республикасы дәүләт хакимияте органнары вәкаләтләренә кертелгән башка вәкаләтләр.
6 статья. Яшьләр сәясәте өлкәсендә җирле үзидарә органнары вәкаләтләре

1. Яшьләр сәясәте өлкәсендә җирле үзидарә органнары вәкаләтләренә түбәндәгеләр керә: (беренче абзац 2025 елның 10 апрелендәге 19-ТРЗ номерлы Татарстан Республикасы Законы редакциясендә)
1) яшьләр сәясәтен гамәлгә ашыруда катнашу;

2) муниципаль берәмлек территориясендә яшьләрнең хокукларын һәм законлы мәнфәгатьләрен тәэмин итү һәм яклау буенча  чаралар эшләү һәм гамәлгә ашыру;
21) муниципаль берәмлек территориясендә яшьләр сәясәте инфраструктурасын үстерүгә булышлык күрсәтү, шул исәптән муниципаль яшьләр сәясәте учреждениеләрен булдыру һәм аларның эшчәнлеген тәэмин итү; (21 пункт 2025 елның 10 апрелендәге 19-ТРЗ номерлы  Татарстан Республикасы Законы белән кертелде) 

3) муниципаль берәмлек территориясендә яшьләр белән эшләү чараларын оештыру һәм уздыру;

4) яшьләр сәясәтенең төп юнәлешләре буенча муниципаль программалар эшләү һәм гамәлгә ашыру; (4 пункт 2025 елның 10 апрелендәге 19-ТРЗ номерлы Татарстан Республикасы Законы редакциясендә)
41) муниципаль берәмлек яшьләре тарафыннан тәкъдим ителә торган инициативаларны, шул исәптән инициатив проектларны, гамәлгә ашыруга булышлык күрсәтү; (41 пункт 2025 елның 10 апрелендәге 19-ТРЗ номерлы  Татарстан Республикасы Законы белән кертелде)
5) муниципаль берәмлек территориясендә яшьләр сәясәтен гамәлгә ашыруны мониторинглауны, шул исәптән яшьләргә патриотик тәрбия бирүнең һәм рухи-әхлакый тәрбия бирүнең нәтиҗәлелеген мониторинглауны, оештыру һәм башкару; (5 пункт 2025 елның 10 апрелендәге 19-ТРЗ номерлы Татарстан Республикасы Законы редакциясендә)
6) яшьләр хокукларын гамәлгә ашыру өлкәсендә федераль законнарда билгеләнгән башка вәкаләтләр.
2. Муниципаль берәмлекләр башлыклары яшьләр сәясәте өлкәсендә координация органнары булдырырга хокуклы. Муниципаль берәмлек башлыгы каршындагы яшьләр сәясәте өлкәсендә координация органын булдыру тәртибе муниципаль берәмлек башлыгының хокукый акты белән билгеләнә. (2 өлеш 2025 елның 10 апрелендәге 19-ТРЗ номерлы Татарстан Республикасы Законы белән кертелде)

7 статья. Татарстан Республикасында яшьләр сәясәтенең төп юнәлешләре (статья исеме 2025 елның 10 апрелендәге 19-ТРЗ номерлы Татарстан Республикасы Законы редакциясендә) 
1. Федераль закон нигезендә Татарстан Республикасында яшьләр сәясәтенең төп юнәлешләре түбәндәгеләрдән гыйбарәт: 

1) яшьләргә патриотик тәрбия бирү;

2) яшьләргә рухи-әхлакый тәрбия бирү;

3) яшьләр мохитендә милләтара (этникара) һәм конфессияара татулыкны тәэмин итү,  яшьләр иҗтимагый оешмалары эшчәнлегендә  экстремизм чагылышларын профилактикалау һәм кисәтү, Россиянең традицион рухи-әхлакый кыйммәтләре нигезендә яшьләрдә терроризм, экстремизм идеологияләрен, башка деструктив идеологияләрне кабул итә алмауны тәрбияләү, шулай ук аларны пропагандалауга каршы торучанлык булдыру;
4) яшьләрнең хокукларын һәм законлы мәнфәгатьләрен яклауны тәэмин итү;

5) авыр тормыш хәлендә калган яшь гражданнарга, яшь гражданнар арасыннан булган инвалидларга һәм сәламәтлек мөмкинлекләре чикләнгән затларга, ятим балалар һәм ата-ана каравыннан мәхрүм калган балалар арасыннан булган затларга ярдәм итү, шулай ук яшьләргә социаль-психологик ярдәм итүгә булышлык күрсәтү; 
6) яшьләр инициативаларына, шул исәптән инициатив проектларына, ярдәм итү;

7) яшьләргә ярдәм итүгә юнәлдерелгән иҗтимагый эшчәнлеккә булышлык күрсәтү;

8) яшьләрнең буш вакытын, ялын, аларны сәламәтләндерүне оештыру, яшь гражданнарны социаль һәм ил эчендәге туризмга җәлеп итү, шул исәптән походлар, экспедицияләр, слетлар, фестивальләр һәм табигый мохит шартларында уздырыла торган башка чараларны оештыру һәм үткәрү юлы белән;
9) яшьләрнең физик культура, спорт белән шөгыльләнүе өчен шартлар тудыру, сәламәт яшәү рәвешенә һәм аны яшьләр мохитендә популярлаштыруга булышлык күрсәтү, яшьләрнең социаль бурычларны физик культураны һәм спортны үстерү аша хәл итүгә юнәлдерелгән проектларына ярдәм итү;

10) яшьләргә социаль хезмәтләр күрсәтү;

11) яшьләрнең, яшь гаиләләрнең торак проблемаларын хәл итүгә булышлык күрсәтү;

12) яшь гаиләләргә ярдәм итү, яшьләр мохитендә традицион гаилә кыйммәтләрен һәм гаиләле тормыш рәвешен саклау һәм ныгыту, яшьләр арасында ата-ана җаваплылыгын тәэмин итү өчен шартлар булдыру;

13) яшьләрнең белем алуына, яшьләрнең фәнни, фәнни-техник эшчәнлегенә булышлык күрсәтү, яшь гражданнарның яңа белемнәр алуга, шул исәптән мөстәкыйль белем алу юлы белән, мотивациясен арттыру, яшь галимнәргә ярдәм итү;

14) яшьләрне хокукый агарту һәм аларга хокукый мәгълүмат бирү;

15) яшьләр белән эшләүче белгечләр әзерләүне оештыру;

16) сәләтле булуын күрсәткән яшьләрне ачыклау, аларга булышлык күрсәтү һәм ярдәм итү, яшь гражданнарның әдәби, сәнгати, фәнни, техник һәм башка төр иҗат ирегенә хокукларын гамәлгә ашыруга булышлык күрсәтү;

17) остазлык институтын үстерү;

18) яшьләргә хезмәт һәм эш белән тәэмин итү өлкәсендә гарантияләр тәэмин итү, яшь гражданнарга эшкә урнашуга, шул исәптән студентлар отрядлары аша, яшь белгечләрнең һәм яшь хезмәткәрләрнең һөнәри үсешенә булышлык күрсәтү;
19) яшьләрнең эшкуарлык эшчәнлегенә ярдәм итү һәм булышлык күрсәтү;

20) яшь гражданнарны авыл территорияләрен социаль-икътисадый үстерүгә һәм авылда яшәү рәвешенең уңайлылыгын арттыруга җәлеп итү аша аларга 
үз-үзләрен ачу өчен шартлар тудыру;

21) яшьләр иҗтимагый берләшмәләре, яшьләр сәясәтен гамәлгә ашыруга юнәлдерелгән эшчәнлекне башкаручы коммерциягә карамаган оешмалар һәм Татарстан Республикасы дәүләт хакимияте, Татарстан Республикасында җирле үзидарә органнары һәм оешмалар каршындагы яшьләр үзидарә органнары  эшчәнлегенә ярдәм итү;

22) яшьләрнең ихтыярыйлык (волонтерлык) эшчәнлегендә катнашуына булышлык күрсәтү;

23) яшьләрдә экологик культура һәм экологик җаваплы караш булдыру;

24) яшьләр сәясәте өлкәсендә халыкара һәм регионара хезмәттәшлеккә булышлык күрсәтү;

25) яшьләрнең хокук бозуларын һәм җәмәгатьчелеккә каршы гамәлләрен кисәтү;

26) яшьләрдә гражданлык тәңгәллеген ныгытуга, яшьләргә патриотик тәрбия бирүгә һәм яшьләргә рухи-әхлакый тәрбия бирүгә юнәлдерелгән фән, сәнгать, әдәбият әсәрләрен һәм башка әсәрләрне булдыру һәм массакүләм мәгълүмат чараларында, шул исәптән «Интернет» мәгълүмат-телекоммуникация челтәрендә, тарату эшчәнлегенә ярдәм итү;

27) яшьләр сәясәте мәсьәләләре буенча фәнни-аналитик тикшеренүләр үткәрү.
(1 өлеш 2025 елның 10 апрелендәге 19-ТРЗ номерлы Татарстан Республикасы Законы редакциясендә)
2. Яшьләр Федераль законда каралган рәвешләрдә яшьләр сәясәтен гамәлгә ашыруда катнаша.
8 статья. Яшьләр һәм балалар иҗтимагый берләшмәләренә, яшьләр инициативаларына дәүләт ярдәме 

1. Татарстан Республикасы дәүләт хакимияте органнары яшьләр һәм балалар иҗтимагый берләшмәләренә «Яшьләр һәм балалар иҗтимагый берләшмәләренә дәүләт ярдәме турында» 1995 елның 28 июнендәге 98-ФЗ номерлы Федераль закон һәм әлеге Закон нигезендә ярдәм күрсәтәләр.

2. Россия Федерациясе законнарында билгеләнгән тәртиптә теркәлгән түбәндәгеләргә әлеге Закон нигезендә  дәүләт ярдәме күрсәтелергә мөмкин: 
1) мәнфәгатьләр уртаклыгы нигезендә берләшкән 35 яшькә кадәрге (бу яшьне дә кертеп) гражданнарның төбәкара, республика һәм җирле яшьләр иҗтимагый берләшмәләренә;

2) уртак эшчәнлекне гамәлгә ашыру өчен берләшкән 18 яшькә кадәрге гражданнарның һәм балигъ булган гражданнарның төбәкара, республика һәм җирле балалар иҗтимагый берләшмәләренә.

3. Яшьләр һәм балалар иҗтимагый берләшмәләренә дәүләт ярдәме түбәндәге шартлар үтәлгәндә  күрсәтелә: 
1) берләшмә юридик зат булып торса һәм дәүләт теркәве үткән вакыттан кимендә бер ел Татарстан Республикасы территориясендә эшләсә;
2) берләшмә үз эшчәнлеген даими нигездә башкарса. 
4. Дәүләт ярдәме сорап мөрәҗәгать иткән яшьләр яисә балалар иҗтимагый берләшмәсенең әлеге Законда билгеләнгән таләпләргә туры килүе яшьләр сәясәте өлкәсендә башкарма хакимият органы тарафыннан билгеләнә. (4 өлеш 2025 елның 10 апрелендәге 19-ТРЗ номерлы Татарстан Республикасы Законы редакциясендә) 
5. Яшьләр яисә балалар иҗтимагый берләшмәсенең,  оештыру ягыннан мөстәкыйльлеген саклаган килеш, яшьләрнең яисә балаларның  башка иҗтимагый берләшмәләре белән ассоциациягә (берлеккә) берләшүе аны дәүләт ярдәме объектлары исемлегеннән төшереп калдыру өчен нигез  була алмый.
6. Татарстан Республикасында яшьләрнең, яшьләр һәм балалар иҗтимагый берләшмәләренең иҗтимагый әһәмияткә ия инициативаларына ярдәм итү түбәндәгеләрдән гыйбарәт: 
1) иҗтимагый яшәешнең барлык өлкәләрендә яшь гражданнарның иҗади активлыгын, потенциалын һәм ихтыярый ярдәм итү (волонтерлык) эшчәнлеген гамәлгә ашыру өчен шартлар тудыру буенча яшь гражданнарның, яшьләр һәм балалар иҗтимагый берләшмәләренең иҗтимагый инициативаларына ярдәм чараларын башкару;

2) яшьләр һәм балалар иҗтимагый берләшмәләре эшчәнлеген мәгълүмати һәм фәнни-методик тәэмин итүне камилләштерү;
3) яшьләрне Татарстан Республикасы дәүләт хакимияте органнарының яшьләр сәясәте өлкәсендәге консультатив эшчәнлегенә җәлеп итү, яшьләр проблемалары буенча консультатив органнар булдыру һәм аларның эшчәнлеге практикасын тарату; 
4) яшьләр һәм балалар иҗтимагый берләшмәләрен яшьләрнең хокукларын һәм законлы мәнфәгатьләрен гамәлгә ашыру мәсьәләләре буенча Татарстан Республикасы норматив хокукый актлары проектларын тикшерүгә җәлеп итү.
9 статья. Дәүләт ярдәменнән файдалана торган яшьләр һәм балалар иҗтимагый берләшмәләренең республика реестры 

1. Яшьләр сәясәте өлкәсендә башкарма хакимият органы Дәүләт ярдәменнән файдалана торган яшьләр һәм балалар иҗтимагый берләшмәләренең республика реестрын (алга таба – Республика реестры) булдыра һәм алып бара. Республика реестрын алып бару тәртибе яшьләр сәясәте өлкәсендә башкарма хакимият органы тарафыннан билгеләнә.

2. Яшьләр һәм балалар иҗтимагый берләшмәләрен Республика реестрына кертү алар язмача гариза һәм яшьләр яисә балалар иҗтимагый берләшмәсенең  әлеге Законның 8 статьясындагы 3 өлеше таләпләренә туры килүен раслый торган документларны тапшырганнан соң 30 көн эчендә түләүсез башкарыла.
3. Республика реестрына кертелгән яшьләр һәм балалар иҗтимагый берләшмәләре елга бер тапкыр яшьләр сәясәте өлкәсендә башкарма хакимият органына яшьләр яисә балалар иҗтимагый берләшмәсенең әлеге Законның 8 статьясындагы 3 өлеше таләпләренә туры килүен раслый торган документлар тапшыралар.
4. Республика реестрына яшьләр яисә балалар иҗтимагый берләшмәсе турында түбәндәге белешмәләр кертелә:

1) тулы һәм (әгәр булса) кыскартылган исеме, даими эшли торган җитәкче органының адресы (урнашкан урыны);

2) дәүләт теркәве турындагы язуның дәүләт теркәве номеры (төп дәүләт теркәве номеры);

3) салым түләүченең идентификация номеры; 

4) исәпкә куелу сәбәбе коды; 

5) Россия Федерациясе Пенсия иминияте һәм социаль иминият фондында теркәү номеры;  (5 пункт 2023 елның 3 апрелендәге 23-ТРЗ номерлы Татарстан Республикасы Законы редакциясендә)

6) яшьләр яисә балалар иҗтимагый берләшмәсен төзүнең һәм аның эшчәнлегенең устав нигезендәге максаты; 

7) яшьләр яисә балалар иҗтимагый берләшмәсе башкара торган эшчәнлек төрләре турында мәгълүмат; 

8) аны Республика реестрына кертү датасы;

9) аны Республика реестрыннан төшереп калдыру датасы һәм нигезе.
5. Республика реестрына кертелгән яшьләр яисә балалар иҗтимагый берләшмәсе күрсәтелгән Реестрдан түбәндәге нигездә чыгарылырга мөмкин: 

1) яшьләр яисә балалар иҗтимагый берләшмәсенең язмача гаризасы; 

2) Республика реестрына кертелгән яшьләр яисә балалар иҗтимагый берләшмәсе тарафыннан яшьләр сәясәте өлкәсендә башкарма хакимият органына елга бер тапкыр тиешле срокта яшьләр яисә балалар иҗтимагый берләшмәсенең әлеге Законның 8 статьясындагы 3 өлеше таләпләренә туры килүен раслый торган документлар тапшырмау;

3) яшьләр яисә балалар иҗтимагый берләшмәсен чит ил агентлары реестрына кертү. (2023 елның 3 февралендәге 2-ТРЗ номерлы Татарстан Республикасы Законы редакциясендә)

6. Яшьләр яисә балалар иҗтимагый берләшмәсен Республика реестрыннан чыгару турында карар кабул ителгән көннән алып биш эш көне эчендә яшьләр сәясәте өлкәсендә башкарма хакимият органы кабул ителгән карар турында мондый берләшмәгә язмача хәбәр итә.

7. Республика реестрындагы мәгълүмат һәркем өчен ачык була  һәм  «Дәүләт органнары һәм җирле үзидарә органнары эшчәнлеге турында мәгълүмат алуны тәэмин итү хакында» 2009 елның 9 февралендәге 8-ФЗ номерлы  Федераль закон нигезендә бирелә.

8. Яшьләр сәясәте өлкәсендә башкарма хакимият органы федераль башкарма хакимиятнең дәүләт яшьләр сәясәте өлкәсендә дәүләт хезмәтләре күрсәтү һәм дәүләт мөлкәте белән идарә итү функцияләрен башкаручы органына Республика реестрына кертелгән яшьләр һәм балалар иҗтимагый берләшмәләре турында  квартал саен әлеге статьяның 4 өлешендәге 1 – 7 пунктларында күрсәтелгән белешмәләрне тапшыра.
10 статья. Яшьләр сәясәте өлкәсендә халыкара хезмәттәшлек 

1. Яшьләр сәясәте өлкәсендә халыкара хезмәттәшлек Россия Федерациясе законнары, Россия Федерациясенең халыкара килешүләре нигезендә гамәлгә ашырыла. 

2. Татарстан Республикасы дәүләт хакимияте органнары, Татарстан Республикасының башка дәүләт органнары, җирле үзидарә органнары халыкара оешмалар, чит ил дәүләт органнары, шулай ук чит ил хөкүмәтнеке булмаган оешмалар белән яшьләр сәясәте өлкәсендә үзара хезмәттәшлекне үз компетенцияләре чикләрендә Россия Федерациясе законнарында билгеләнгән тәртиптә түбәндәге рәвешләрдә гамәлгә ашыралар:

1) яшьләр сәясәте өлкәсендә программалар һәм проектлар эшләү һәм гамәлгә ашыру; 

2) халыкара элемтәләргә ярдәм итү  һәм халыкара һәм дәүләтара оешмаларда халыкара хезмәттәшлек, халыкара яшьләр алмашулары мәсьәләләре буенча Россия Федерациясе яшь гражданнарының мәнфәгатьләрен белдерүне тәэмин итүгә булышлык күрсәтү;
3) яшьләр сәясәте өлкәсендә тәҗрибә уртаклашу; 
4)  Россия Федерациясе законнарында каралган башка рәвешләр.
11 статья. Татарстан Республикасында яшьләр сәясәте өлкәсендәге эшчәнлекне координацияләү

Татарстан Республикасында яшьләр сәясәте өлкәсендәге эшчәнлекне координацияләүне яшьләр сәясәте өлкәсендә башкарма хакимият органы Татарстан Республикасы Министрлар Кабинеты тарафыннан раслана торган нигезләмә нигезендә гамәлгә ашыра.  
12 статья. Татарстан Республикасында яшьләр сәясәтен гамәлгә ашыруны мәгълүмати һәм фәнни тәэмин итү
1. Татарстан Республикасы дәүләт хакимияте органнары, җирле үзидарә органнары, яшьләр сәясәте учреждениеләре һәм яшьләр сәясәте өлкәсендә эшчәнлек алып баручы субъектларга караган оешмалар яшьләр сәясәтен гамәлгә ашыру турында мәгълүматның ачыклыгын һәм аны һәркемнең  алу мөмкинлеген тәэмин итәләр. (1 өлеш 2025 елның 10 апрелендәге 19-ТРЗ номерлы Татарстан Республикасы Законы редакциясендә)
2.  Яшьләр сәясәтен гамәлгә ашыру турында мәгълүмат яшьләр сәясәтен гамәлгә ашыруга кагылышлы рәсми статистик исәпкә алу белешмәләрен, Татарстан Республикасы территориясендә яшьләр сәясәтен гамәлгә ашыруны мониторинглау, шул исәптән Татарстан Республикасы территориясендә яшьләргә патриотик тәрбия бирүнең һәм яшьләргә рухи-әхлакый тәрбия бирүнең нәтиҗәлелеген мониторинглау, белешмәләрен һәм Татарстан Республикасы дәүләт хакимияте органнары, җирле үзидарә органнары, яшьләр сәясәте учреждениеләре, шулай ук яшьләр сәясәте өлкәсендә эшчәнлек алып баручы башка оешмалар тарафыннан үз функцияләрен башкарганда алына торган бүтән белешмәләрне үз эченә ала. (2 өлеш 2025 елның 10 апрелендәге 19-ТРЗ номерлы Татарстан Республикасы Законы редакциясендә)
3. Татарстан Республикасы дәүләт хакимияте органнары: 

1) яшь гражданнарга, яшьләр һәм балалар иҗтимагый берләшмәләренә аларның хокуклары һәм бурычлары турында, яшьләр мәнфәгатьләренә кагылышлы уздырыла торган чаралар турында, Татарстан Республикасында яшьләр сәясәтен гамәлгә ашыруның барышы турында, шул исәптән массакүләм мәгълүмат чаралары һәм «Интернет» мәгълүмат-телекоммуникация челтәре аша, мәгълүмат бирәләр;

2) яшьләр сәясәте өлкәсендә фәнни эшләнмәләр һәм яшьләр хәле турында социологик тикшеренүләр уздыруны тәэмин итәләр.

13 статья. Татарстан Республикасы территориясендә яшьләр сәясәтен гамәлгә ашыруны мониторинглау
1. Татарстан Республикасы территориясендә яшьләр сәясәтен гамәлгә ашыруны мониторинглау Татарстан Республикасында яшьләр хәле турында доклад (алга таба – доклад) әзерләү максатларында Татарстан Республикасында яшьләрнең, яшь гаиләләрнең һәм яшьләр иҗтимагый берләшмәләренең хәле, яшьләр сәясәте учреждениеләренең, «Беренчеләр хәрәкәте» гомумроссия балалар һәм яшьләр иҗтимагый-дәүләти хәрәкәте эшчәнлеге турында, яшьләрнең мәгариф, агарту, фән, мәдәният, сәнгать, сәламәтлек саклау, физик культура һәм спорт өлкәсендә иҗтимагый файдалы эшчәнлектә катнашуы хакында, яшьләр мохитендә эш белән тәэмин ителеш һәм эшсезлек турында, яшьләр мохитендә милләтара (этносара) һәм конфессияара татулыкны тәэмин итү хакында, яшьләрнең экстремистик иҗтимагый берләшмәләре формалашуга, яшьләр берләшмәләре эшчәнлегендә экстремизм, агрессив милләтчелек идеологияләре чагылышларына юл куймау турында,  Россиянең традицион рухи-әхлакый кыйммәтләре нигезендә яшьләрдә терроризм, экстремизм идеологияләрен, башка деструктив идеологияләрне кабул итә алмауны тәрбияләү хакында, шулай ук аларны пропагандалауга каршы торучанлык булдыру турында мәгълүмат җыю, аны гомумиләштерү, анализлау һәм бәяләү буенча системалы, комплекслы һәм планлы эшчәнлектән гыйбарәт. (1 өлеш 2025 елның 10 апрелендәге 19-ТРЗ номерлы Татарстан Республикасы Законы редакциясендә)
11. Татарстан Республикасы территориясендә яшьләргә патриотик тәрбия бирүнең һәм яшьләргә рухи-әхлакый тәрбия бирүнең нәтиҗәлелеген мониторинглау Татарстан Республикасы территориясендә яшьләр сәясәтен гамәлгә ашыруны мониторинглауның бер өлеше булып тора һәм гавами хакимият органнарының һәм яшьләр сәясәте өлкәсендә эшчәнлек алып баручы башка субъектларның яшьләргә патриотик тәрбия бирү һәм яшьләргә рухи-әхлакый тәрбия бирү буенча эшчәнлеге турында мәгълүмат җыю, аны гомумиләштерү, анализлау һәм бәяләү эшчәнлегеннән гыйбарәт. (11 өлеш 2025 елның 10 апрелендәге 19-ТРЗ номерлы  Татарстан Республикасы Законы белән кертелде)
2. Татарстан Республикасы территориясендә яшьләр сәясәтен гамәлгә ашыруны мониторинглауны оештыру һәм доклад әзерләү яшьләр сәясәте өлкәсендә башкарма хакимият органы тарафыннан башкарыла.
3. Татарстан Республикасы Министрлар Кабинеты ел саен, календарь ел тәмамланганнан соң өч айдан да соңга калмыйча, докладны Татарстан Республикасы Рәисенә җибәрә, шулай ук докладны Татарстан Республикасы Дәүләт Советына тапшыра. (3 өлеш 2023 елның 6 апрелендәге 24-ТРЗ номерлы Татарстан Республикасы Законы редакциясендә) 
4. Доклад Татарстан Республикасы дәүләт хакимияте органнары, яшьләр сәясәте учреждениеләре һәм җирле үзидарә органнары, Татарстан Республикасында яшьләр сәясәте өлкәсендә эшчәнлек башкаручы башка субъектлар игътибарына җиткерелә һәм яшьләр сәясәте өлкәсендә башкарма хакимият органының рәсми сайтында урнаштырылырга тиеш. (4 өлеш 2025 елның 10 апрелендәге 19-ТРЗ номерлы Татарстан Республикасы Законы редакциясендә)
14 статья. Консультатив, киңәшмә һәм башка органнар 

1. Татарстан Республикасы дәүләт хакимияте органнары һәм җирле үзидарә органнары каршында яшьләр һәм балалар иҗтимагый берләшмәләренең, фәнни, мәгариф һәм башка оешмаларның вәкилләреннән һәм яшьләр проблемаларын өйрәнүдә һәм яшьләр арасында практик эш алып баруда махсуслашучы затлардан консультатив, киңәшмә һәм башка органнар төзелергә мөмкин. 

2. Татарстан Республикасы дәүләт хакимияте органнары  һәм җирле үзидарә органнары каршында төзелгән консультатив, киңәшмә һәм башка органнарның вәкаләтләре, аларны оештыру һәм аларның эшчәнлеге тәртибе, персональ составы аларны төзегән әлеге органнар тарафыннан раслана. 

15 статья. Татарстан Республикасында яшьләр сәясәтен гамәлгә ашыруны финанс ягыннан тәэмин итү

Татарстан Республикасында яшьләр сәясәтен гамәлгә ашыруны финанс ягыннан тәэмин итү тиешле финанс елына һәм план чорына Татарстан Республикасы бюджеты турындагы Татарстан Республикасы законында шушы максатлар өчен каралган акчалар чикләрендә Татарстан Республикасы бюджеты акчалары,  шулай ук Россия Федерациясе законнары һәм Татарстан Республикасы законнары белән тыелмаган башка чыганаклар исәбеннән гамәлгә ашырыла.».

